༄༅། །   ༢༠༡༦ལོའི་བོད་རང་སྐྱོང་ལྗོངས་མཐོ་འབྲིང་དང་འབྲིང་རིམ་ལས་རིགས་སློབ་གྲྭར་སློབ་མ་བསྡུ་བའི་གཅིག་གྱུར་རྒྱུགས་ཤོག
 དོ་སྣང་བྱ་རྒྱུ།
རྒྱུགས་ཤོག་འདིར་ཤོག་ལྷེ་༨ཡོད།   དྲིགཞི་ཆེ་བ་བཞི་ལ་ཁྱོན་སྐར་མ་༡༠༠ཡོད།    ཡིག་ཚད་གཏོང་ཡུན་སྐར་མ་༡༢༠ཡིན།
རྒྱུགས་སྤྲོད་མཁན་གྱིས་རྒྱུགས་ཤོག་དང་།   ལན་འདེབས་ཤོག་བྱང་བླངས་རྗེས།  སྔོན་ལ་རང་གི་རུས་མིང་དང་རྒྱུགས་གཏོང་ཆོག་པའི་ལག་འཁྱེར་ཨང་གྲངས་དག་ལན་འདེབས་ཤོག་བྱང་ཐོག་གཏན་འཁེལ་བྱས་པའི་གནས་སུ་བྲིས་རྗེས།    ཐིག་རིས་གསང་རྟགས་སྦྱར་དགོས།
རྒྱུགས་ཤོག་འདིའི་ལན་ཚང་མ་ངེས་པར་དུ་ལན་འདེབས་ཤོག་བྱང་ཐོག་འབྲི་དགོས།     གདམ་གསེས་དྲི་གཞི་ངེས་པར་དུ་ཞ་སྨྱུག་གམ་མཆན་འགོད་སྨྱུ་གུས་གཏན་འཁེལ་བྱས་པའི་གནས་སུ་གསལ་པོར་འབྲི་དགོས།  གལ་ཏེ་དྲིས་ལན་རྒྱུགས་ཤོག་དངོས་ཀྱི་ཐོག་བཞག་ཚེ་སྐར་མི་སྤྲོད།
དང་པོ།     རྨང་གཞིའི་ཤེས་བྱའི་སྐོར།   སྐར་30
གཅིག    གདམ་གསེས་དྲི་གཞི།    （བསྡོམས་སྐར་10）
（གཤམ་དུ་བཀོད་པའི་དྲིས་ལན་གསུམ་ལས་ཡང་དག་པའི་ལན་གཅིག་ཡོད་པ་དེ་འདེམ་དགོས།）
1. གཤམ་ལས་མཁས་དབང་དོན་གྲུབ་རྒྱལ་གྱི་བརྩམས་ཆོས་ནི་  （     ）    ཡིན།
A.《 རྩྭ་ཐང་དྲན་གླུ་》   B.《  དཔྱིད་》    C.《 གཙུག་གཡུ་》

2.གཤམ་ལས་ར་མགོ་ཐོབ་པའི་མིང་གཞི་ཡིན་པ་ནི་   （     ）  ཡིན།
A.པ་ཕ་ཞ་ཧ་ཨ།       B.  ཁ་ཅ་ཆ་ཐ་ཚ།      C. ཀ་ག་ང་ཏ་བ།
3．གཤམ་ལས་དག་ནོར་ཡོད་པའི་སྡེ་ནི   （     ）    ཡིན།
A.བསླབ་ཁྲིམས།   ཚོང་མགྲོན།   སྙིང་སྲིད།    B.  རྣམ་ཡེང་།  བླང་སྡོར།   མཆུ་རྣ་གར་ཁྲིད།
C.དགེ་བསྙེན།    གྲུབ་མཐའ།   ཡོན་མཆོད།
4.གཤམ་ལས་སླར་བསྡུའི་ཕྲད་བྱ་ཚིག་གི་རྗེས་སུ་འཇུག་པ་ནི （     ）    ཡིན།
A.ལག་པའོ།    B. རྒྱུགས་ཤོག་གོ།    C.  ཤིང་བཅད་དོ།
5.གཤམ་ལས་རྣམ་དབྱེ་བཞི་པ་དགོས་ཆེད་ཀྱི་དཔེར་བརྗོད་དུ་སོང་བ་ནི （     ）   ཡིན།
A.ལྷ་སར་བསྐྱོད།     B. སློབ་ཁང་དུ་སློབ་མ་མང་།       C.   རྒྱལ་ཁབ་དར་རྒྱས་སུ་འཛུགས་སྐྲུན་བྱེད།
6.“ ཞོགས་པ་སྔ་པོ་དཔལ་ལྡན་གྱིས་པ་ཕར་ཇ་བཟོས་ནས་སྟེར་བ་དང་།   མདང་ནུབ་ཀྱི་ཤ་ཐུག་ལྷག་མ་ཚ་པོ་བཟོས་ནས་སྟེར་བ་སོགས་བྱ།”ཞེས་པས་མི་སྣའི་   （     ）  ཞིབ་འབྲི་བྱས་ཡོད།
A.ཕྱིའི་རྣམ་པ།      B.  བྱ་བྱེད།     C.  སེམས་ཁམས།
7.གཤམ་ལས་འཚམས་འདྲིའི་ཡི་གེའི་ཆེ་བརྗོད་འབྲི་སྟངས་ཐད་ལ་བརྗོད་ཚུལ་ཡང་དག་པ་ནི་   （     ）   ཡིན།
A. ཆེ་བརྗོད་ནི་ཐིག་ཕྲེང་དང་པོའི་དཀྱིལ་དུ་འབྲི་དགོས་ཤིང་།   ཆེ་བརྗོད་ལ་འབྲི་སྟངས་རིགས་གཉིས་ཡོད།
B. ཆེ་བརྗོད་དེ་དངོས་གཞིའི་ནང་དོན་གྱི་འོག་ནས་ཡིག་མགོར་ཚེག་ཁྱིམ་གཉིས་ཀྱི་སྟོང་པ་བཞག་ནས་འབྲི་དགོས།
C. ཁ་བྱང་གི་འོག་ཏུ་འབེབས་གཅིག་བླངས་ནས་ཡིག་མགོར་ཚེག་ཁྱིམ་སྟོང་པ་མ་བཞག་པར་འཚམས་འདྲི་ཞུ་ཡུལ་གྱི་ལས་ཁུངས་སམ་མིའི་
མིང་ལ་ཆེ་བ་སྦྱར་ནས་འབྲི་དགོས།
8.གཤམ་ལས་བོད་ཀྱི་ལོ་རྒྱུས་ཐོག་བྱུང་བའི་མཛངས་མི་བདུན་གྱི་གྲས་སུ་མི་གཏོགས་པ་ནི    （     ）  ཡིན།
A.སྲོང་བཙན་སྒམ་པོ།     B.  མགོས་ཁྲི་བཟང་ཡབ་ལྷ།    C.  གཉེར་སྟག་བཙན་གདོང་གཟིགས།
9.མཆུ་ནི་དམར་ཞིང་གུག་པ་དང་།    གཤོག་པ་ལྗང་ཞིང་མཉེན་པ་དང་།    མགྲིན་པ་ཁ་དོག་གསུམ་ཕྲེང་ཅན།     ནེ་ཙོ་འདི་དག་ཚིག་འཇམ་ལྡན།   ཞེས་པ་ནི་སྙན་ངག་གི་དོན་རྒྱན་ལས  （     ）  ཡིན།
A.དཔེ་རྒྱན།       B. རང་བཞིན་བརྗོད་པའི་རྒྱན།       C.  གཟུགས་རྒྱན།
10.གཞུང་ཚིག་མང་དུ་བཟུང་སྟེ་བསྐྱར་ན་ཡང་།   དོན་ལ་མི་སེམས་རིམ་གྲོའི་ཆོས་ཀློག་དང་།   ནེ་ཙོའི་འདོན་པ་ལྟ་བུ་བརྒྱ་ཚར་གྱིས།   བརྗོད་བྱའི་གནད་ལ་སྒྲོ་འདོགས་མི་ཆོད་པས།   དོན་ལ་བརྟག་དཔྱས་ཟབ་མོ་གྱིས་ཤིག་ཨང་།  ཞེས་པས་གཙོ་བོ་ （     ）   བསྟན།
A.ངག་སྐྱོར་བློ་འཛིན་མང་ཙམ་བྱེད་དགོས་པ།            B.    བརྗོད་བྱའི་ནང་དོན་ལ་བསམ་གཞིག་ཡག་པོ་བྱེད་དགོས་པ།  
 C.  ཚིག་གི་སྦྱོར་ཚུལ་ལ་དབྱེ་ཞིབ་ཡག་པོ་བྱེད་དགོས།
གཉིས།    གཤམ་གྱི་སྟོང་ཆ་ཁ་སྐོང་དགོས། （   བསྡོམས་སྐར་6）
11.འདོད་ཡོན་རྣམ་ལྔ་ནི           ①       དང་སྒྲ།     དྲི།      རོ།       ②                བཅས་སོ།
12.སྡེ་སྣོད་གསུམ་ནི་          ①          དང་།              ②             མངོན་པའི་སྡེ་སྣོད་   བཅས་གསུམ་མོ།
13.ལེགས་བཤད་ལྗོན་དབང་ལས། 
  ས་མཐར་དམིགས་གསལ་          ①          མ་གཏོགས།   ཤིང་         ②         ཤེའི་ཤེ་ན་འཐོབ།
གསུམ།     གཤམ་གསལ་མིང་ཚིག་ལ་ལྡོམ་ཚིག་འབྲི་དགོས།   （བསྡོམས་སྐར5）
14.①འཕེལ་རྒྱས། （          ）   ② བརྩོན་འགྲུས། （           ）③  གཟུར་གནས། （             ） 
  ④བསྟོད་བསྔགས། （        ）⑤   འཕྲལ།（          ）
བཞི།   གཤམ་གསལ་དྲི་བར་གཞིགས་ཏེ་ལན་འདེབས་དགོས།   （ བསྡོམས་སྐར་9）
15.མིང་གཞི་རྐྱང་པ་ག་ཚོད་ཡོད།   དེ་དག་ལ་མིང་གཞི་རྐྱང་པ་ཟེར་བའི་རྒྱུ་མཚན་ཅི་ཡིན།  （ སྐར་2）
16.འདོད་རྒྱལ་གྱི་མིང་དང་རྗེས་གྲུབ་ཀྱི་མིང་གཉིས་ལ་ཁྱད་པར་གང་ཡོད།  （ སྐར་2）
17.ཤེས་རབ་ལྡན་པ་མགོ་སྐོར་ཡང་། །       བྱ་བའི་ཆ་ལ་རྨོངས་མི་འགྱུར། །       སྲོག་ཆགས་གྲོགས་མ་མིག་མེད་ཀྱང་། །   
མིག་ལྡན་གཞན་ལས་ལྷག་པར་མགྱོགས།    ཞེས་པའི་ལེགས་བཤད་འདིའི་བསྟན་དོན་ཅི་ཞིག་ཡིན།（ སྐར་2）
18.ཆོས་དཔེ་དང་དངོས་དཔེ་གཉིས་ལ་འདྲ་བའི་ཆ་དང་མི་འདྲ་བའི་ཆ་གང་ཡོད།   སྐར་༣
གཉིས་པ།   ལྟ་ཀློག་དང་དབྱེ་ཞིབ་ཀྱི་སྐོར།    （   བསྡོམས་སྐར་30）
19.ལྟ་ཀློག་དབྱེ་ཞིབ་དང་པོ།   （ སྐར་13） 
ན་རྒས་ལང་ཚོའི་འཕེལ་འགྲིབ་བདག་ཉིད་ལ། །      ཡོད་ཅེས་རི་བོང་འཛིན་ཁྱོད་བསྙེམ་མི་དགོས། །
ནམ་མཇུག་སྡུད་པའི་ལྗོན་ཤིང་གེལ་བར་ཡང་། །     མཚུངས་ཆོས་ཡོན་ཏན་དེ་དང་ལྡན་པ་ཉིད། །
1  གོང་གསལ་དཔེར་བརྗོད་འདི་དཔེ་རྒྱན་གྱི་ནང་གསེས་གང་གི་དཔེ་ཡིན།    （ སྐར་2）
2  རྒྱན་དེའི་མཚན་ཉིད་བྲིས་དང་།   （ སྐར་2）
3  མིང་འགྲེལ་གནང་དང་   （   བསྡོམས་སྐར་3）
1  རི་བོང་འཛིན།                 ② གེལ་བ།                ③བསྙེམ།            
4  དཔེར་བརྗོད་འདིའི་དཔེ་དང་དཔེ་ཅན་སོ་སོར་ངོས་ཟུངས་དང་།
5  དཔེར་བརྗོད་འདིའི་ནང་དཔེ་དང་དཔེ་ཅན་གྱི་མཚུངས་ཆོས་དེ་གང་ཡིན།
20.ལྟ་ཀློག་དབྱེ་ཞིབ་གཉིས།   （ སྐར་17）
རེ་སྒུག་གི་ངང་དུ་དཔྱིད་རླུང་སླེབས་བྱུང་ལ།  དཔྱིད་ཀྱི་གོམ་སྒྲ་ཡང་ཉེ་རུ་ཕྱིན།     ཐམས་ཅད་གཉིད་ལས་སད་མ་ཐག་པ་བཞིན་མཚར་ཉམས་ཀྱི་འདྲེན་བྱེད་གྲུང་པོར་ཕྱེ།   རི་བོར་མདངས་རྒྱས་ཤིང་།  ཆུ་བོར་བོགས་ཐོན་ལ་ཉིན་བྱེད་ཀྱི་ཞལ་རས་དམར་པོར་མངོན།      རྩྭ་ལྗང་ཆུང་ངུ་དག་ནི་འཇབ་བུའི་སྟབས་ཀྱིས་ས་ཤུན་བརྟོལ་ཏེ་ཐོན་པ་ནེམ་ནེམ་པོ་དང་ལྗང་ཐིང་ཐིང་དུ་སྣང་།   ར་བ་དང་རི་ཐང་དུ་བལྟས་ཚེ།  རྩྭ་ཡི་ལྗང་བུ་གསར་པ་དག་ས་ཁུག་དང་ས་ཁུག་གང་སར་སྐྱེས་པ་སྐབས་འགར་ཀྲོང་ངེར་སྡོད་ཅིང་།   རེ་འགར་ཉལ་ཏེ་གདུག་ལ།   ལུས་ཀྱི་འགྲེ་མ་དོག་རེ་གཉིས་དང་མགོ་བོས་དཀྲུག་དཀྲུག་ལན་འགའ་བྱེད་ཅིང་།   གབ་རྩེད་ལ་རོལ་བ་ལྟར་འཚར་སྐྱེད་འགྲན་པར་བྱེད།   རླུང་བུ་ནི་བསིལ་བསིལ་ལྡང་ཞིང་།   རྩྭ་ནི་འཇམ་ནེམ་ནེམ་དུ་གཡོ།      ཁམ་བུའི་སྡོང་པོ་དང་།   མངར་ཁམས་གྱི་ལྗོན་པ།   ཤིང་འབྲས་ལོའི་ལྗོན་ཤིང་དག་ནི་ཕན་ཚུན་དོག་དང་འགྲན་རྩོད་ཀྱི་ཚུལ་གྱིས་རང་རང་གི་མེ་ཏོག་རྫོགས་པར་བཞད་དེ་ཉམས་འཚར་འགྲན་བཞིན་མཆིས།   དེ་ཡང་དམར་པོ་མེ་དཔུང་གི་ཁ་དོག་ལ་འགྲན་ཅིང་།    གློ་ཁ་འཚམ་སྤྲིན་གྱི་མདངས་དང་མཚུངས་ལ།  དཀར་པོ་ཁ་བའི་མདོག་དང་འདྲ་བའི་མེ་ཏོག་དག་ལས་དྲི་ཞིམ་མངར་སིལ་སིལ་དུ་འཐུལ།   མིག་ཟུང་བཙུམས་པ་ཙམ་གྱིས་ཁམ་བུ་དང་།  མངར་ཁམ།  ལི་སོགས་འབྲས་བུའི་ཁུར་གྱིས་ལྗོན་ཤིང་དེ་དག་གི་ཡལ་ག་ཀུན་ནས་དུད་པའི་ངང་ཚུལ་སྣང་ཡུལ་དུ་ལྷང་ངེར་འོང་།  མེ་ཏོག་གི་འདབ་མ་ཀུན་ནས་རྒྱས་པའི་ཚལ་ན་མགྲིན་སྒྲ་ཟ་ཟིར་སྒྲོག་པའི་བུང་བའི་ཚོགས་ནི་འདུ་རྫི་ལང་ལོང་གིས་བྲེལ་ཞིང་།   ཕྱེ་ལེབ་ཆེ་ཆུང་དག་ཕན་ཚུན་འཕུར་ཞིང་ལྡིང་བའི་གཤོག་འགྱུར་ཅི་ཡང་སྒྱུར།   རི་སྐྱེས་མེ་ཏོག་ནི་གང་དུའང་བཀྲ་ཞིང་སྣ་ཚོགས་སུ་བཞད་དེ།  མིང་ཐོགས་པ་དང་མི་ཐོགས་པ་དུ་མ་ཡོད་པ་རྩྭ་ལོ་ཡི་གསེབ་ཏུ་གང་སར་ཐོར་བ་འདྲེན་བྱེད་དང་འདྲ་ཞིང་།   སྐར་ཕྲན་དང་ཡང་མཚུངས་ཏེ།  ཀེམ་ཀེམ་དུ་གཡོ་ཞིང་།    ལྷེམ་ལྷེམ་དུ་འཚེར།  
1  གོང་གི་དུམ་བུ་དེ་རྩོམ་ཡིག་གང་ལས་བདམས།   རྩོམ་མཁན་སུ་ཡིན།
2  མངོན་བརྗོད་ངོས་འཛིན་བྱ་རྒྱུ།    བསྡོམས་སྐར་2
1 འདྲེན་བྱེད།                      ②  ཉིན་བྱེད།                         
3  གཤམ་གྱི་རྟགས་འཁོད་པའི་སུམ་ཅུ་པའི་ཚིག་ཕྲད་ངོས་འཛིན་བྱ་རྒྱུ།   （ སྐར་4）
1  རེ་སྒུག་གི་ངང་དུ་དཔྱིད་རླུང་སླེབས།   ② ཐམས་ཅད་གཉིད་ལས་སད།
2  ཤིང་འབྲས་ལིའི་ལྗོན་ཤིང་།    ④  རི་སྐྱེས་མེ་ཏོག་ནི་གང་དུའང་བཀྲ།
4  གོང་གི་བརྗོད་དུམ་ནང་རྟགས་བརྒྱབ་པའི་དག་ནོར་རྣམས་བཅོས་དགོས།    （ སྐར་4）
1             ②             ③            ④          
5 “ དཀར་པོ་ཁ་བའི་མདོག་དང་འདྲ་བའི་མེ་ཏོག་དག”ཅེས་པའི་ནང་གི་མཚུངས་པ་གསལ་བྱེད་སྒྲ་ནི་                  དང་།   མཚུངས་ཆོས་ནི་
                                  བཅས་ཡིན།    （ སྐར་2）
6 “ འཇམ་ནེམ་ནེམ་”དང་“ མངར་སིལ་སིལ”ལྟ་བུའི་ཚིག་གི་གྲུབ་ཚུལ་དང་འདྲ་བའི་ཚིག་གསུམ་འབྲི་དགོས།   （ སྐར་3）
གསུམ་པ།    ཕྱོགས་བསྡུས་རང་བཞིན་གྱི་ཤེས་བྱ།（ སྐར་5）
དེ་ཡང་ས་སྐྱ་ལེགས་བཤད་ལས།
གཡོ་ཅན་བཟང་པོའི་ཚུལ་བཟུང་ན། །       ཕྱི་ནས་དོན་ལ་བསླུ་བ་ཡོད། །
རི་དྭགས་རྔ་མ་བསྟན་ནས་ནི། །        ཁྲེལ་འདས་བོང་བུའི་ཤ་དག་འཚོང་། །
ཞེས་གསུངས་པ་ལྟར།  མིའི་རིགས་ཀྱི་དངོས་པོའི་དཔལ་ཡོན་དང་བསམ་པའི་དཔལ་ཡོན་གཉིས་ཉིན་རེ་བཞིན་འཕེལ་རྒྱས་སུ་འགྲོ་བའི་དེ་རིང་།   བདག་ཅག་བོད་མི་རྣམས་ཀྱི་འཚོ་བ་ལའང་གནམ་ས་བླ་འོག་གི་འགྱུར་ལྡོག་འབྱུང་བཞིན་ཡོད།     འོན་ཀྱང་མི་སྒེར་གྱི་ཁེ་ཕན་ཆུང་ངུ་ཞིག་གི་ཆེད་དུ་གཡོ་རྫུན་གྱི་ཐབས་ལ་བརྟེན་ནས་བྱ་བ་སྒྲུབ་མཁན་རེ་འགས།    ཐ་ན་མིའི་ནད་བཅོས་སྲོག་སྐྱོབ་ལ་སྤྱོད་པའི་སྨན་རྫས་ཀྱང་རྫུན་མ་བཟོས་ནས་འཚོང་གཉེར་བྱེད་བཞིན་ཡོད།     སྤྱི་ཚོགས་དང་མིའི་རིགས་ལ་གནོད་འཚེ་ཆེ་བའི་བྱ་ངན་དེའི་རིགས་ལ་ཁྱོད་ཀྱིས་རང་གི་ལྟ་ཚུལ་མདོར་བསྡུས་ཤིག་དང་།
བཞི་པ།    རྩོམ་འབྲིའི་སྐོར།   （ སྐར་35）
22.ཕ་ཡུལ་ཕྱོགས་ནས་ཡོང་དུས། །    གང་ཡང་བསམ་པ་མ་བྱུང་། །     ལ་མོ་གཅིག་རྒྱག་གཉིས་རྒྱག།
ཕ་ཡུལ་བསྟན་རོགས་གནང་དང་། །    གྲིབ་གཟུགས་ཐང་ལ་འབབ་དུས། །    མ་མོས་ལུ་གུ་ཁྲིད་སོང་། ། 
མ་མོས་ལུ་གུ་ཁྲིད་དུས། །    ང་ཡང་ཨ་མ་དྲན་བྱུང་། །     ཨ་མ་དྲན་དང་མ་དྲན། །   ཁྲ་ཆུང་མིག་ལ་གཟིགས་དང་། །  
མཆི་མས་གཡས་སྐོར་རྒྱག་དུས། །    ང་ཡང་ཨ་མ་དྲན་བྱུང་། །  
ཞེས་པའི་གླུ་ཆུང་རྒྱང་རིང་ནས་དྲི་བཞོན་དང་འགྲོགས་ཏེ་རྣ་བའི་བཅུད་དུ་སིམ་དུས།   རང་ཉིད་འཚར་ལོངས་ཀྱི་གཞི་མ།   ཕ་ཡུལ་མི་དྲན་པ་ག་ལ་སྲིད།
དེ་བས་ཕ་ཡུལ་ལ་བཞུགས་པའི་ཕ་མ་སྤུན་མཆེད་མི་དྲན་པ་ག་ལ་སྲིད།   དེས་ན《 ངའི་སེམས་ནང་གི་ཨ་མ་ལགས》ཞེས་པའི་ཇི་བཞིན་བརྗོད་པའི་རྩོམ་ཡིག་ཅིག་བྲིས་གནང་དང་།
རྩོམ་འབྲིའི་རེ་འདུན།
1  གོང་གི་དཔྱད་གཞིར་བསྟན་པའི་བརྗོད་བྱ་དང་མཐུན་པ།
2  ནང་དོན་ཁ་གསལ་ཞིང་གོ་རིམ་ལྡན་པ།
3  མི་མིང་དང་ས་མིང་འབྲི་དགོས་ཚེ་མཚོན་རྟགས་“×××”ཀྱིས་ཚབ་བྱེད་དགོས།
4  ཤོག་ངོས་ཁམས་གཙང་ཞིང་ཡིག་གཟུགས་ལེགས་པ།   ཕྲད་དང་དག་ནོར་ཉུང་བ།
5  ཡིག་འབྲུ་༤༠༠ལས་མི་ཉུང་བ་ཞིག་དགོས།
